
Ávarp Össurar Skarphéðinssonar iðnaðarráðherra á aðalfundi SAF 
· Með fyrirvara um breytingar í flutningi – Talað orð gildir.
Staður og tími: Grand Hótel Reykjavík, kl. 13:00 föstudaginn 27. mars 2009
Kæru vinir í ferðaþjónustunni!
Á hverju ári falla met í ferðaþjónustunni. Í fyrra komu í fyrsta sinn yfir 500 þúsund ferðamenn til landsins. Ferðaþjónustureikningar Hagstofu Íslands, sem ég hef ákveðið að þróaðir verði áfram, sýna svart á hvítu að ferðaþjónustan er orðin meðal höfuðatvinnuvega landsins. Og eftir banka- og gjaldeyrishrun er hún meðal þeirra þriggja atvinnuvega sem helst eru bundnar vonir við í tekju- og gjaldeyrissköpun fyrir þjóðina.

Enda þótt aldrei sé nóg að gert og vel megi rökstyðja að það væri góð fjárfesting af hálfu ríkisins að verja meira fé til markaðsmála, uppbyggingar og rannsókna í ferðamálum þá endurspeglast breytt og bætt viðhorf til greinarinnar engu að síður í fjárframlögum ríkisins á erfiðum tímum. Þannig er það staðreynd að á föstu verðlagi hefur aldrei verið veitt meira fé til ferðamála af hálfu Alþingis heldur en á yfirstandandi ári. Ríflega milljarði króna er varið til ferðamála í ár og hafa því bæst við, reiknað á verðlagi yfirstandi árs, um 400 milljónir króna frá árinu 2007. Strax í fyrra var aukningin 48% í heild og með sömu reikningsaðferð er raunaukningin frá 2008 til 2009 12.4%. 

Hér var ferðamálaráðherrann eðli málsins samkvæmt að vonast eftir klappi. En þeir sem vilja kynna sér málið nánar ættu að lesa fróðlegt svar fjármálaráðherra við fyrirspurn Sturlu Böðvarssonar á Alþingi um fjárframlög til ferðamála á árunum 1998 – 2009.
Ferðamálin  fluttust yfir á yfirrráðasvæði iðnaðarráðherra um áramótin 2007/2008. Það var happaspor. Ekki bara vegna þess að það tókust með mér og ykkur hinar bestu ástir, þótt það hafi líka skipt máli, heldur fyrst og fremst vegna þess að það var orðið mjög brýnt fyrir ferðaþjónustuna að komast inn í atvinnuþróunar- og nýsköpunarkerfið. Það hefur þegar skilað skýrum ávinningi. 

Undirstofnanir ráðuneytisins, Ferðamálastofa, Byggðastofnun, Orkustofnun og Nýsköpunarmiðstöð, hafa með beinni hætti en áður komið að þróun og nýsköpun innan ferðaþjónustunnar. Það er mín skoðun að Ferðamálastofa eigi að hafa forystu í þróunarverkefnum um land allt í samstarfi við hagsmunaaðila í ferðaþjónustunni og með atbeina Nýsköpunarmiðstöðvar Íslands og Útflutningsráðs. 
Það er þegar ljóst að ein af þremur megináherslum byggðaáætlunar 2010 til 2013 verður uppbygging í ferðamálum um landið. Því til áréttingar tók ég ákvörðun um að veita 200 milljónum af yfirstandandi byggðaáætlun til þróunarverkefna og nýsköpunar í ferðaþjónustu. Það kom til viðbótar þeim 160 milljónum sem ríkisstjórnin veitti til uppbyggingar ferðaþjónustu á stöðum sem urðu fyrir barðinu á þorskaflabresti. Byggðastofnun hefur verið einn helsti lánveitandi fyrirtækja í ferðaþjónustu og það er til marks um stöðu greinarinnar að hún stendur vel í skilum. 

Mikill áhugi er á heilsutengdri ferðaþjónustu um þessar mundir. Til þess að koma til móts við þann áhuga hefur Orkustofnun gert viðamiklar rannsóknir á nýtingu jarðhita til ferðaþjónustu en frekari rannsókna er þörf á einstökum svæðum. Mikilvægt að kortleggja ferskvatnssvæði og kanna möguleika á vinnslu kísils og leirs til baða. Ég fagna því að Orkustofnun hefur sýnt heilsutengdri ferðaþjónustu mikinn áhuga og ég tel að stofnunin sé mikilvægur hlekkur í þeirri þróun sem við viljum að verði á þessu sviði.

Við höfum lagt mikla áherslu að ná fram breytingum á reglum um Tækniþróunarsjóð til þess að veita ferðaþjónustufyrirtækjum greiðari aðgang að rannsóknar- og þróunarstyrkjum en verið hefur. Þar hefur miðað vel áleiðis og á ég von á að ferðaþjónustan njóti góðs af því á næstu árum. Jafnframt er það mikill sigur að ákveðið hefur verið að veittir verði öndvegisstyrkir til nýsköpunar í ferðaþjónustu á vegum Tækniþróunarsjóðs. Það gefur tækifæri til þess að þróa stór klasaverkefni á vegum ferðaþjónustufyrirtækja. Ég vil hvetja þau til þess að veita sjálf meira fé til rannsóknar- og þróunar vegna þess að þunginn í nýsköpun, rannsóknum og þróun verður að aukast til þess að við verðum samkeppnisfær í framtíðinni.

Sjálfur hef ég mikinn áhuga á að flytja 3-4 störf úr opinbera kerfinu til Ferðamálastofu sem komi á laggirnar þróunarsetri í ferðaþjónustu í samstarfi við Hólaskóla. Einnig er nauðsynlegt að finna leiðir til þess að styrkja rannsóknar- og þróunarstarf við aðra háskóla.

Þegar iðnaðarráðuneytið tók við ferðamálunum fyrir rúmu ári síðan var ákveðið að gera ferðaþjónustuna enn sýnilegri en áður. Þess vegna stóðum við fyrir ferðamálaþinginu í nóvember s.l. í samstarfi við Ferðamálastofu. Það var bæði fjölsótt og fróðlegt og mikill hugur í fólki þótt það væri haldið í skugga erfiðra aðstæðna í þjóðfélaginu.
Núna fyrir stuttu síðan stóð iðnaðarráðuneytið fyrir vel heppnaðri ráðstefnu um heilsuferðaþjónustu í samstarfi við Hólaskóla, Ferðamálastofu og Vatnavini og var ljóst af henni að þar eru í burðarliðnum mörg spennandi verkefni.
Ísland er nú með formennsku í Norrænu ráðherranefndinni. Verður af þessu tilefni haldin ráðstefna á Ísafirði 28. apríl n.k. í samstarfi við Nýsköpunarmiðstöð og Norrænu ráðherranefndina. Heiti ráðstefnunnar er Innblástur - nýsköpun - áfangastaður. Meðal fyrirlesara á ráðstefnunni er finnskur ferðamálafrömuður sem mun tala um áhrif fjármálakreppunnar á ferðaþjónustuna sem er áhugavert miðað við þá stöðu sem við erum í um þessar mundir.
Í maí standa svo iðnaðarráðuneytið, menntamálaráðuneytið og Samband ísl. sveitarfélaga fyrir tveggja daga ráðstefnu í Stykkishólmi um þýðingu menningar og mennningartengdrar ferðaþjónustu fyrir landsbyggðina. Það eru nokkur tímamót í þessu samstarfi ráðuneytanna og sveitarfélaganna þar sem flestir menningarsamningarnir renna út í lok þessa árs og þarf að ákveða framhald og innihald nýrra samninga. 

Góðir félagar!
Ég hef í störfum mínum að málefnum ferðaþjónustunnar stuðst við tillögur nefndar um aðkomu ríkisins að skipulagi og fjármögnun sem ég skipaði og starfaði undir forystu Svanhildar Konráðsdóttur. Ferðamálaráð hefur líka haldið mér við efnið. Það er ánægjulegt að geta tilkynnt það hér að tillögur ferðaþjónustunnar um endurskipulagninu á markaðsmálum eru nú að komast til framkvæmda. 
Ég vil byrja á því að lýsa ánægju minni með samninga Ferðamálastofu við sjö markaðsstofur landshlutanna sem klárast hafa nú á síðustu dögum. Það hefur verið keppikefli að koma á svæðisbundnu markaðssamstarfi innanlands og með sérstakri fjárveitingu á síðasta ári tókst að skapa því styrkari grundvöll tímabundið og vonandi verður svo til frambúðar. Forsendan fyrir stuðningi ríkisins við markaðsstofurnar er að fyrirtæki og sveitarfélög komi einnig að rekstri þeirra. 
Þá er þess að geta að Iceland Naturally verkefnið í Bandaríkjum Norður Ameríku hefur verið framlengt frá 2009 til 2013 og er það dæmi um samvinnuverkefni fyrirtækja og stjórnvalda sem gengið hefur vel og er tryggt í sessi á fjárlögum. Úr því að við nefnum Ameríku þá finnst mér ástæða til þess að nefna ákvörðun Icelandair um að hefja flug til Seattle. Hún skapar um 100 störf og sýnir okkur hve mikilvæg flugþjónusta með þungamiðju á Ísland er, ekki aðeins fyrir straum ferðamanna hingað heldur beinlínis fyrir atvinnustigið í landinu.

Öfugt við Iceland Naturally í Bandaríkjunum hefur verið ákveðið að hvíla sambærilegt markaðsverkefni í Evrópu og hefur nú verið reynd sú leið að auglýsa eftir umsóknum um verkefnastyrki á þeim vettvangi. Reynslan af því verður metin síðar á árinu. 
Í gær skrifaði ég svo sem utanríkisráðherra ásamt ferðamálastjóra og framkvæmdastjóra útflutningsráðs undir samning um stóraukið samstarf í markaðs- og kynningarmálum. Skrifstofum Ferðamálastofu í Frankfurt og Kaupmannahöfn verður lokað í sumar og verkefni þeirra færast að stórum hluta yfir til sendiráða okkar í Berlín, Kaupmannahöfn og París, í nánu samstarfi við Ferðamálastofu og Útflutningsráð, sem kemur að starfi viðskiptafulltrúa sendiráðanna. Með þessu vinnst það að okkur tekst að losa um umtalsvert fjármagn sem hingað til hefur verið bundið í leigu og rekstrarkostnaði landkynningarskrifstofa og nýta það til verkefna á markaðssvæðum. Um leið nýtum við sendiráðin sem markaðsstofur ferðamála og gerum starf þeirra í þágu ferðaþjónustunnar markvissara undir stjórn Ferðamálastofu. Þegar hefur verið skipuð 6 manna verkefnisstjórn Ferðamálastofu, Útflutningsráðs og utanríkisráðuneytisins sem á að tryggja að þekkingaryfirfærsla, þjálfun og framkvæmd þessara breytinga verði þannig að samstarfið færi okkur aukinn slagkraft á mörkuðum.
Samstarfssamningurinn er í raun undanfari Íslandsstofu sem væntanlega kemst á laggirnar á næsta ári. Ég hef nýverið lagt fram í ríkisstjórn og á Alþingi frumvarp um stofnun hennar. Samkvæmt frumvarpinu er gert ráð fyrir að Íslandsstofa verði stofnuð á grunni laga um Útflutningsráð en verkefnin verði áfram starfsrækt undir þessu nafni, Íslandsstofu. 

Íslandsstofa mun í fyrsta lagi hafa það í för með sér að markaðsstarf Ferðamálastofu erlendis verði rekið að mestu innan vébanda Íslandsstofu. Með því er tryggt að stærstu aðilarnir í landkynningar- og markaðsstarfi Íslands erlendis, þ.e.a.s. Ferðamálastofa, Útflutningsráð og utanríkisþjónustan, vinni saman sem einn maður. Einnig er gert ráð fyrir að starfið á vettvangi Íslandsstofu standi stofnunum í menningarkynningu opið, s.s. Kvikmyndastofnun, bókmenntakynningarsjóði og öðrum, enda mikilvægt að fá þær með. Góð reynsla hefur fengist af slíku samstarfi m.a. af Útflutningsskrifstofu tónlistar og Fjárfestingarstofu sem ráðuneyti hafa útvistað til Útflutningsráðs.  

Í öðru lagi er hugmyndin sú að Íslandsstofa tryggi samlegðaráhrif í öllum verkefnum, hvort sem þau eru á sviði útflutningsaðstoðar, ferðamála, fjárfestinga eða menningarkynningar. Með því að setja þessi verkefni undir einn hatt, þá geta þau stutt hvert annað vegna þess að hjá Íslandsstofu verður öll stoðþjónusta á einum stað. Jafnframt er tryggt að skilaboðin frá Íslandi séu samræmd og hnitmiðuð eins og kallað hefur verið eftir um árabil. 

Ég tel að hér sé um talsverðan áfanga að ræða. Okkur hefur í sameiningu tekist að leggja línurnar fyrir nýtt skipulag í markaðs- og landkynningarmálum ferðaþjónustunnar erlendis sem innanlands.  Og við höfum náð saman um Íslandsstofu sem sameiginlegan framkvæmdavettvang þeirra sem starfa að landkynningu og markaðsmálum í þágu íslensks atvinnulífs og ímyndar Íslands erlendis.

Góðir fundarmenn!

Áður en ég lýk máli mínu langar mig að geta þess í framhjáhlaupi að Ferðamálastofa hefur nýverið skrifað undir samkomulag við Ferðamálasamtök Íslands sem m.a. felur það í sér að þau munu opna skrifstofu í húsnæði Orkustofnunar að Grensásvegi 9 í Reykjavík þar sem er hin best aðstaða.  Ég á von á því að þau húsakynni geti einnig orðið fastur punktur í samstarfi markaðsstofa landshlutanna. Það er ástæða til þess að óska Ferðamálasamtökunum til hamingju með þessi tímamót.
Við erum að ganga í gegnum erfiðleikatímabil á sama tíma og við erum að gera talsvert róttækar skipulagsbreytingar. Það er alltaf erfitt en sannleikurinn er sá að oft reynist hægara að koma fram breytingum þegar að kreppir heldur en þegar svigrúmið til þess er mest og best. Ég vil taka fram að mikil stjórnsýslubylting hefur orðið á Ferðamálastofu undir forystu Ólafar Ýrar Atladóttur í góðu samstarfi við iðnaðarráðuneytið. Breytingar í stjórnsýslu kunna að falla misjafnlega í kramið en iðnaðarráðuneytið gerir mjög stífar kröfur um góða stjórnarhætti og það eru líka þeir tímar í þjóðfélaginu að allir hljóta að hafa skilning á nauðsyn þess að standa vel og skilvíslega að öllum verkum.
Ágætu vinir!

Spekimál ættað úr Afríku segir að ferðamennska sé eins og eldur, hægt sé að brúka hana til þess að sjóða súpu, en hún geti líka orðið til þess að húsið fuðri upp í logum. Ferðamennskan verður að vera í sátt við landshætti og fólkið í landinu og má ekki ganga of nærri hvorutveggja. Það bíður okkar að leysa ýmis viðkvæm mál sem snerta umgengni á fjölsóttum ferðamannastöðum eins og á Geysissvæðinu, Kerinu, í Mývatnssveit og á hálendinu.  Þar þurfum við að gera bragarbót. Þegar ýmsar mikilvægar breytingar eru að komast í höfn verður stefnumótun í ferðaþjónustu til lengri tíma eitt af okkar mikilvægustu verkefnum.  Endurskoðun á ferðamálaáætlun til ársins 2015 er því næsta dagskrármál. Þar þurfum við að sjóða ljúffenga og staðgóða súpu og ég veit að Samtök ferðaþjónustunnar munu þar verða í hópi úrvals kokka hvort sem ég verð lengur eða skemur með kokkahatt ferðamálaráðherrans á höfðinu. Ég þakka Árna Gunnarssyni, formanni SAF, og Ernu Hauksdóttur framkvæmdastjóra, svo og allri stjórn SAF og starfsfólki fyrir gott og gjöfult samstarf. Gangi SAF og íslenskri ferðaþjónustu allt í haginn á næstu árum.


